
তথ্যবিবরণী                                                                                                                          নম্বর : ১৪৩৬
জ্বালানির বহুমুখী ও সাশ্রয়ী ব্যবহার বাড়াতে ঐক্যবদ্ধ প্রচেষ্টা চালাতে হবে
                                                                   --বিদ্যুৎ প্রতিমন্ত্রী
কালিয়াকৈর (গাজীপুর), ২০ চৈত্র (৩ এপ্রিল):


বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, জ্বালানির বহুমুখী ও সাশ্রয়ী ব্যবহার বাড়াতে ঐক্যবদ্ধ প্রচেষ্টা চালাতে হবে। জ্বালানির কো-জেনারেশন বা ট্রাই-জেনারেশন চালানোর উদ্যোগ নিতে হবে। টেকসই উন্নয়নের জন্য সম্পদের যথাযথ ব্যবহার নিশ্চিত করতে হবে।

প্রতিমন্ত্রী আজ গাজীপুরের কালিয়াকৈরে ওয়াল্টন হাই-টেক ইন্ডাস্টিজ-এ ১৮ মেগাওয়াটের মধ্যে প্রথম ফেজের ২ দশমিক ১৬ মেগাওয়াট রূফটপ সোলার বিদ্যুৎ উৎপাদন কেন্দ্র উদ্বোধনকালে এসব কথা বলেন। তিনি বলেন, সরকার বৈদ্যুতিক পণ্যের ওপর স্টার লেভেলিং মার্ক করতে যাচ্ছে, যাতে সহজেই বোঝা যায় পণ্যটি কতটা বিদ্যুৎ সাশ্রয়ী।

বিদ্যুৎ প্রতিমন্ত্রী এ সময় ওয়াল্টনের গ্রিন এনার্জি ম্যানেজমেন্ট, ল্যাপটপ ইউনিট, মোবাইল ইউনিট, কম্প্রেসর ইউনিট, ফ্রিজ ইউনিট, মাদারবোর্ড ও সার্কিট ইউনিট প্রভৃতি ইউনিট পরিদর্শন করেন। তিনি বলেন, ওয়াল্টন প্রায় ত্রিশ হাজার জনের জন্য কর্মসংস্থান সৃষ্টি করেছে, যা প্রশংসার যোগ্য। জ্বালানির কো-জেনারেশনের জন্যও ওয়াল্টনকে তিনি ধন্যবাদ জানান।

ওয়াল্টন হাই-টেক ইন্ডাস্টিজ পরিদর্শনকালে তথ্য ও যোগাযোগ প্রযুক্তি বিভাগের প্রতিমন্ত্রী জুনাইদ আহমেদ পলক বলেন, এত অল্প সময়ের মধ্যে এত কর্মসংস্থান সৃষ্টি করার জন্য ওয়াল্টন পরিবারকে ধন্যবাদ। সরকার ব্যবসা করার পরিবেশ তৈরি করে দিয়েছে। ফলে বেসরকারি খাতের পরিধি উত্তরোত্তর বৃদ্ধি পাচ্ছে, যা আমাদের অর্থনীতির আকার বড় করছে।

ওয়াল্টনের ব্যবস্থাপনা পরিচালক গোলাম মুর্শেদ এসময় উপস্থিত ছিলেন।  

#

আসলাম/পাশা/নাইচ/সঞ্জীব/জয়নুল/২০২২/২২২০ঘণ্টা

তথ্যবিবরণী                                                                                                                              নম্বর : ১৪৩৫
বিবিয়ানা গ্যাস ফিল্ডে জরুরি রক্ষণাবেক্ষণ
দ্রুততম সময়ের মধ্যেই পরিস্থিতি স্বাভাবিক হবে
ঢাকা, ২০ চৈত্র (৩ এপ্রিল):


 শেভরন পরিচালিত বিবিয়ানা গ্যাস ফিল্ডে জরুরি রক্ষণাবেক্ষণের জন্য কোনো কোনো এলাকায় গ্যাসের স্বল্প চাপের সৃষ্টি হচ্ছে। অভিজ্ঞ প্রকৌশলীবৃন্দ ত্রুটি মেরামতের কাজ করে যাচ্ছেন। দ্রুততম সময়ের মধ্যেই পরিস্থিতি স্বাভাবিক হবে বলে আশা করা যাচ্ছে।

গ্যাস সরবরাহে ঘাটতিজনিত কিছু কিছু বিদ্যুৎ কেন্দ্রের বিদ্যুৎ উৎপাদনে বিঘ্ন ঘটছে। ফলে কোনো কোনো এলাকায় সাময়িকভাবে বিদ্যুৎ সরবরাহ ব্যাহত হতে পারে। সাময়িক এই অসিুবিধার জন্য বিদ্যুৎ বিভাগ আন্তরিকভাবে দুঃখ প্রকাশ করছে।
#
আসলাম/পাশা/সঞ্জীব/জয়নুল/২০২২/২০০০ঘণ্টা
তথ্যবিবরণী                                                                                                        নম্বর : ১৪৩৪

ভূগর্ভস্থ পানির বহুমাত্রিক ব্যবহারের ফলে সম্পদটি দ্রুত নিঃশেষ হচ্ছে

                                                     -- পানি সম্পদ প্রতিমন্ত্রী

ঢাকা, ২০ চৈত্র (৩ এপ্রিল) :  

পানি সম্পদ প্রতিমন্ত্রী জাহিদ ফারুক বলেছেন, ‘অদৃশ্য সম্পদ ভূগর্ভস্থ পানির দৃশ্যমান প্রভাব’ সম্পর্কে জনগণের সচেতনতা বাড়াতেই এবারের বিশ্ব পানি দিবসে এই প্রতিপাদ্য । আমাদের দেশে ভূগর্ভস্থ পানির মূল ব্যবহার খাবার পানি, পয়ঃনিষ্কাশন, সেচ কাজ এবং  শিল্পক্ষেত্রে । ভূগর্ভস্থ পানির বহুমাত্রিক ব্যবহারের ফলে এর ওপর নির্ভরশীলতা বাড়ছে, সম্পদটি দ্রুত নিঃশেষ হচ্ছে। ফলে জনসাধারণের সুপেয় পানি প্রাপ্যতা ঝুঁকিপূর্ণ হয়ে উঠছে ।

আজ রাজধানীর পানি ভবনে “বিশ্ব পানি দিবস ২০২২” উদযাপন উপলক্ষ্যে অনুষ্ঠিত প্রেস ব্রিফিংয়ে প্রতিমন্ত্রী এসব কথা বলেন। এ সময় পানি সম্পদ মন্ত্রণালয়ের উপমন্ত্রী এ কে এম এনামুল হক শামীম ও সিনিয়র সচিব কবির বিন আনোয়ার উপস্থিত ছিলেন। 

জাহিদ ফারুক বলেন, প্রধানমন্ত্রী শেখ হাসিনার  নেতৃত্বে বাংলাদেশ বিশ্বের বুকে আজ মাথা উঁচু করে দাঁড়িয়েছে এবং ‘জাতীয় পানি নীতি, ১৯৯৯’ ‘বাংলাদেশ পানি আইন, ২০১৩’, ‘বাংলাদেশ পানি বিধিমালা, ২০১৮’ এবং শতবর্ষ মেয়াদি ‘বাংলাদেশ ডেল্টা প্ল্যান-২১০০’-এর মাধ্যমে সমন্বিত পানি সম্পদ ব্যবস্থাপনায় সারা বিশ্বের রোল মডেলে পরিণত হয়েছে।  ভূগর্ভস্থ পানির নিরাপদ অঞ্চল সীমা নির্ধারণের লক্ষ্যে রাজশাহী, চাঁপাইনবাবগঞ্জ এবং নওগাঁ জেলায় প্রকল্প চলমান রয়েছে। এ প্রকল্পের আওতায় মৌজা পর্যন্ত ভূগর্ভস্থ পানির অবস্থান নিরূপণপূর্বক ভূগর্ভস্থ পানি উত্তোলনের ব্যবস্থাকরণ। পর্যায়ক্রমে সকল জেলায় ভূগর্ভস্থ পানির নিরাপদ অঞ্চল সীমা নির্ধারণের লক্ষ্যে মৌজা পর্যন্ত ম্যাপিংয়ের ব্যবস্থা করার জন্য প্রকল্প প্রক্রিয়াধীন রয়েছে বলে জানান প্রতিমন্ত্রী।

ভূগর্ভস্থ পানির ওপর চাপ কমানোর জন্য ভূউপরিস্থ পানি ব্যবহারে উৎসাহিত করা এবং বৃষ্টির পানি সংরক্ষণের জন্য জনসাধারণকে উৎসাহিত করার কার্যক্রম চলমান রয়েছে। দেশে সেচ ব্যবস্থার ৮০ শতাংশ ভূগর্ভস্থ পানির ওপর নির্ভরশীল। প্রতি বছর ভূগর্ভ থেকে ৩০ দশমিক ২১ ঘন কিঃমিঃ পানি উত্তোলন করা হয়, যার ৮৬ শতাংশই ব্যবহৃত হয় কৃষির সেচ কাজে। এই মাত্রাতিরিক্ত ভূগর্ভস্থ পানি সেচ কাজে ব্যবহারের ফলে দেশের বিভিন্ন অঞ্চলে খরা মৌসুমে সেচ কাজে ব্যবহৃত গভীর ও অগভীর নলকূপগুলো পানি সংকটের মুখে পড়ছে।

প্রতিমন্ত্রী বলেন, দেশের ৬৪ জেলার ছোট নদী, খাল ও জলাশয় পুনঃখনন প্রকল্প বাস্তবায়নের ফলে ১ লাখ ৫০ হাজার হেক্টর জমিতে ভূউপরিস্থ পানির মাধ্যমে সেচ সুবিধা প্রদান করা সম্ভব হয়েছে। ডেল্টা প্ল্যান এর আওতায় দেশের ৬৪টি জেলায় প্রায় ৪৪৩৯ কিঃমিঃ নদী, খাল ও জলাশয় পুনঃখনন করা হচ্ছে। ফলে ১০০টি ছোট নদী, ৩৯৬টি খাল ও ১৫টি জলাশয় পুনরুজ্জীবিত হবে। জলাশয়, খাল ও নদীর মধ্যে আন্তঃসংযোগ স্থাপিত হবে। 

তিনি আরো বলেন, দেশের উপকূলবর্তী ১৩ টি জেলায় ১৩৯টি পোল্ডারের মধ্যে ৬১টি পোল্ডারে বর্তমানে পুনর্বাসন কাজ চালু আছে। ২০২০-২১ অর্থ-বছরে সুনামগঞ্জ, সিলেট, হবিগঞ্জ, মৌলভীবাজার, নেত্রকোনা ও কিশোরগঞ্জ জেলায় ১০৯০টি স্কিমে ৮৫৮ কিঃমিঃ ডুবন্ত বাঁধ পিআইসি’র দ্বারা মেরামত ও রক্ষণাবেক্ষণ করার ফলে বেশ কয়েকবার বিপর্যয় ব্যতিরেকে হাওর এলাকায় বোরো ফসল ঘরে তোলা সম্ভব হয়েছে। হাওর এলাকাকে আগাম বন্যামুক্ত রেখে বোরো ফসল রক্ষা করা হয়। 

#
গিয়াস/পাশা/নাইচ/সঞ্জীব/মোশারফ/শামীম/২০২২/২০৫৫ঘণ্টা

তথ্যবিবরণী                                                                                                            নম্বর : ১৪৩৩
চলচ্চিত্র দিবসে দেশি সিনেমাকে এগিয়ে নেওয়ার প্রত্যয় তথ্য ও সম্প্রচার মন্ত্রীর
‘মোর্চা করে লাভ নেই, আওয়ামী লীগকেই ভোট দেবে জনগণ’
ঢাকা, ২০ চৈত্র (৩ এপ্রিল) :
জাতীয় চলচ্চিত্র দিবসে দেশের চলচ্চিত্র শিল্পকে সোনালি ভবিষ্যতের পথে এগিয়ে নেওয়ার প্রত্যয় ব্যক্ত করে তথ্য ও সম্প্রচার মন্ত্রী ড. হাছান মাহ্‌মুদ বলেছেন, ‘জাতির পিতার হাত ধরে ১৯৫৭ সালে যে চলচ্চিত্রের যাত্রা, বঙ্গবন্ধুকন্যা শেখ হাসিনা সেটিকে শিল্প ঘোষণা করে এর উন্নয়নের জন্য অনেক পদক্ষেপ নিয়েছেন।’

হল নির্মাণ ও সংস্কারে ১ হাজার কোটি টাকার সহজতম ঋণ তহবিল ও চলচ্চিত্র শিল্পী কল্যাণ ট্রাস্ট গঠন ও ফিল্মসিটি নির্মাণের কথা উল্লেখ করে মন্ত্রী বলেন, রমজানের ভাবগাম্ভীর্য রক্ষায় এ বছর দিবসটি অনাড়ম্বরভাবে এফডিসিতে পালিত হচ্ছে। চলচ্চিত্রে সুদিন ফিরে আসছে, শিল্পটি ঘুরে দাঁড়াচ্ছে। আমাদের চলচ্চিত্র আবার স্বর্ণালী দিন পাবে এবং বিশ্ব অঙ্গনে একটি মর্যাদার আসনে প্রতিষ্ঠিত হবে, আশাপ্রকাশ করেন তিনি। 

 

আজ সচিবালয়ে মন্ত্রণালয়ের সভাকক্ষে বাংলাদেশ সাংবাদিক কল্যাণ ট্রাস্টের নিয়মিত বৈঠকের শুরুতে মন্ত্রী সাংবাদিকদের একথা বলেন। উপস্থিত তথ্য ও সম্প্রচার সচিব মোঃ মকবুল হোসেন, বিএফইউজে সভাপতি ওমর ফারুক, মহাসচিব দীপ আজাদসহ ট্রাস্টের সদস্যবৃন্দ এবং সাংবাদিকদের সাথে রমজানের শুভেচ্ছা বিনিময় করেন হাছান মাহ্‌মুদ। 

সাংবাদিকরা এসময় বিএনপি’র মোর্চা গঠন নিয়ে প্রশ্ন করলে মন্ত্রী বলেন, ‘এই ধরনের মোর্চা তারা ২০১৮ সালের আগেও করেছিল। বাম-ডান, অতিবাম-অতিডান-তালেবান সবাইকে নিয়ে তারা মোর্চা করেছিলো, নির্বাচনেও অংশ নিয়েছিল। সেই মোর্চার মাধ্যমে ফলাফল মাত্র ৫টি আসন। এবারও তারা মোর্চা করার চেষ্টা করছে, প্রেসিডেন্ট আছে তো সেক্রেটারি নাই, দুইজন নিয়ে দল। সেগুলো নিয়ে তারা মোর্চা করার চেষ্টা করছে। তারা চেষ্টার মধ্যে থাকতে পারে তবে এই চেষ্টায় কোনো লাভ হবে না।’

‘বিএনপি আসলে কোনো ইস্যু পাচ্ছে না তো, খড়কুঁটো আঁকড়ে ধরে তারা তাদের রাজনীতিটাকে টিকিয়ে রাখতে চায়’ উল্লেখ করে তিনি বলেন, ‘যারা পুরুষ হয়ে বোরকা পরে হাইকোর্টে গিয়ে জামিন চায়, তারা যখন সরকার পতনের আন্দোলনের কথা বলে তখন মানুষও হাসে, বানরও হাসে। তাদের এই খালি কলসি বেশি বাজার মতো কথা আমরা বহুদিন ধরে শুনে আসছি।’

‘পতনের আন্দোলন তো ২০০৯ সাল থেকেই শুরু করেছে, এরপর জনগণ আরো দু’বার ভোট দিয়ে আমাদেরকে দেশ পরিচালনার দায়িত্ব দিয়েছে এবং তাদের এই হুমকি-ধামকির মধ্যেও আগামী নির্বাচনে জনগণ আমাদেরকে ধস নামানো বিজয়ের মাধ্যমে দেশ পরিচালনার দায়িত্ব দেবে, সেটি আমি দৃঢ়ভাবে বিশ্বাস করি’ বলেন আওয়ামী লীগের যুগ্ম সাধারণ সম্পাদক হাছান মাহমুদ। 

নিত্যপণ্যমূল্য নিয়ে প্রশ্নের জবাবে মন্ত্রী বলেন, ‘করোনা এবং ইউক্রেন যুদ্ধের কারণে ভারত, পাকিস্তান, শ্রীলঙ্কা, ইউরোপ, আমেরিকাসহ সমগ্র পৃথিবীতে দ্রব্যমূল্য বেড়েছে। ইউরোপে খাদ্য ও ভোগ্যপণ্যের দাম গত কয়েকদশকের মধ্যে সর্বোচ্চ। আমাদের দেশেও আমদানিনির্ভর পণ্যের দাম বেড়েছে। প্রধানমন্ত্রী স্বল্প আয়ের এক কোটি পরিবারকে টিসিবির ফ্যামিলি কার্ড দিয়েছেন, এর বাইরেও শহরে ট্রাকে করে স্বল্প মূল্যে পণ্য বিক্রি করা হচ্ছে। এতে বাজারেও প্রভাব পড়েছে। যে পণ্যগুলোর মূল্য বেড়ে গিয়েছিল সেগুলো আস্তে আস্তে কমে এসেছে। তেল, পেঁয়াজসহ অন্যান্য পণ্যের মূল্যও কমেছে।’ 

#

আকরাম/পাশা/মোশারফ/আব্বাস/২০২২/১৭৩০ ঘণ্টা

তথ্যবিবরণী                                                                                                        নম্বর : ১৪৩২ 
কাওরান বাজার আকস্মিক পরিদর্শনে বাণিজ্যমন্ত্রী

পণ্য মজুত ও স্বাভাবিক ন্যায্যমূল্যের বেশি নিলেই ব্যবস্থা

ঢাকা, ২০ চৈত্র (৩ এপ্রিল) :  

বাণিজ্যমন্ত্রী টিপু মুনশি বলেছেন, বাজারে প্রতিটি পণ্যের মজুত চাহিদার চেয়ে অনেক বেশি। ভোজ্য তেল, ডাল, চিনি, ছোলা, মসলাসহ সকল পণ্যের সরবরাহ স্বাভাবিক রয়েছে, ঘাটতির কোনো সম্ভাবনা নেই, মূল্যও স্থিতিশীল রয়েছে। সয়াবিন তেল নতুন করে কমিয়ে নির্ধারিত মূল্যেই বিক্রয় হচ্ছে। সরকার যে সকল নিত্যপ্রয়োজনীয় পণ্যের উপর থেকে ট্যাক্স এবং ভ্যাট কমিয়েছে, তার সুফল ভোক্তারা পাচ্ছেন। বাজার পরিস্থিতি পর্যবেক্ষণের জন্য টাস্কফোর্স গুরুত্বের সাথে কাজ করছে। বাজার অভিযান জোরদার করা হয়েছে, পণ্য মজুত ও স্বাভাবিক ন্যায্যমূল্যের বেশি নিলেই ব্যবস্থা নেয়া হচ্ছে। বাণিজ্যমন্ত্রী বলেন, ব্যবসায়ীরাও এখন অনেকটা সতর্ক হয়েছেন, পণ্যের মূল্য তালিকা দোকানে দেখা যাচ্ছে। ভোক্তার সচেতনতাও বেড়েছে। পবিত্র রমজান মাসে ব্যবসায়ীদেরও আন্তরিক হতে হবে, সততার সাথে ব্যবসা করতে হবে। দেশের প্রচার মাধ্যমগুলোরও এ বিষয়ে দায়িত্বশীল ভূমিকা আশা করছি। সম্মিলিতভাবে সততার সাথে চেষ্টা করলে চলমান অস্থির বিশ্ব পরিস্থিতিতেও আমাদের বাজার স্বাভাবিক থাকবে।
মন্ত্রী আজ  ঢাকার কাওরান বাজারের কিচেন মার্কেট আকস্মিকভাবে পরিদর্শন করে সাংবাদিকদের উদ্দেশে এসব কথা বলেন।

মন্ত্রী সাংবাদিকদের প্রশ্নের জবাবে বলেন, প্রধানমন্ত্রী শেখ হাসিনার নির্দেশনায় দেশের নিম্নআয়ের এক কোটি পরিবারকে বিশেষ কার্ড দিয়ে টিসিবি’র মাধ্যমে ভর্তুকি মূল্যে নিত্যপ্রয়োজনীয় পণ্য প্রদান করা হচ্ছে। এতে দেশের প্রায় পাঁচ কোটি মানুষ উপকৃত হবেন। এর প্রথম কিস্তির পণ্য বিক্রয় শেষ হয়েছে, দ্বিতীয় কিস্তির পণ্য নির্ধারিত কার্ড হোল্ডারদের কাছে মধ্য রমজানে বিক্রয় করা হবে। এ ক্ষেত্রে কোনো ধরনের অনিয়ম প্রমাণিত হলে দায়ী ব্যক্তিদের বিরুদ্ধে কঠোর ব্যবস্থা গ্রহণ করা হবে।

এসময় বাণিজ্য মন্ত্রণালয়ের সিনিয়র সচিব তপন কান্তি ঘোষ এবং বাণিজ্য মন্ত্রণালয়ের অতিরিক্ত সচিব (আইআইটি) এ এইচ এম  সফিকুজ্জামানসহ সিনিয়র কর্মকর্তাগণ উপস্থিত ছিলেন। 
#

তথ্যবিবরণী   







                         নম্বর : ১৪৩১

অর্থমন্ত্রীর সাথে মার্কিন রাষ্ট্রদূতের সাক্ষাৎ 
ঢাকা, ২০ চৈত্র (৩ এপ্রিল) :
বাংলাদেশ তার স্বাধীনতার ৫১ বছর পার করেছে। এই সময়ে অর্থনৈতিকভাবে দেশ অনেক এগিয়েছে। প্রধানমন্ত্রী শেখ হাসিনার নেতৃত্বে গত এক দশকে অর্থনীতির ক্ষেত্রে বিশ্বে বাংলাদেশ এক নতুন উচ্চতায় অবস্থান নিয়েছে। বাংলাদেশ এখন আর ‘উন্নয়ন মিরাকল’ নয়, বরং বাংলাদেশ এখন অন্যদের জন্য ‘উন্নয়নের রোল-মডেল’। অর্থনীতির আকারে বর্তমান বিশ্বে ৪১তম বাংলাদেশ, যা ২০০৬ সালে ছিল ৬০তম। স্বাধীনতার পরে আমাদের অর্থনীতি জিডিপিতে ১০০ বিলিয়ন ছাড়াতে সময় লেগেছিল ৩৮ বছর, গত ১২ বছরে তা চারগুণ বৃদ্ধি পেয়ে  ৪১১ বিলিয়নে দাঁড়িয়েছে। 

আজ অর্থমন্ত্রী আ হ ম মুস্তফা কামাল মার্কিন রাষ্ট্রদূত পিটার ডি হাসের সাথে সৌজন্য সাক্ষাতের সময় এসব কথা বলেন। বাংলাদেশ সচিবালয়ে অর্থমন্ত্রীর দপ্তরে এ সভায় আরো ‍উপস্থিত ছিলেন অর্থনৈতিক সম্পর্ক বিভাগের সচিব ফাতিমা ইয়াসমিন।
অর্থমন্ত্রী আরো বলেন, বাংলাদেশ ও যুক্তরাষ্ট্রের মধ্যে কূটনৈতিক সম্পর্কের পাশাপাশি ব্যবসা ও বাণিজ্যসহ বিভিন্ন ক্ষেত্রে বিস্তৃত হয়েছে। কোভিড-১৯ মোকাবিলায় বাংলাদেশকে ভ্যাকসিন প্রদানসহ বিভিন্ন ধরনের সহযোগিতার জন্য মার্কিন যুক্তরাষ্ট্রকে আন্তরিক ধন্যবাদ জানান। পাশাপাশি বাংলাদেশে ব্যবসা-বাণিজ্যের পরিবেশ খুবই লাভজনক এবং বিনিয়োগের জন্য উত্তম স্থান হওয়ায় যুক্তরাষ্ট্রকে আরো বেশি বিনিয়োগের জন্য নতুন মার্কিন রাষ্ট্রদূতের প্রতি আহ্বান জানিয়েছেন অর্থমন্ত্রী।
মার্কিন রাষ্ট্রদূত বাংলাদেশের অর্থনৈতিক অগ্রগতি ও সক্ষমতার ভূয়সী প্রশংসা করেন। তিনি কোভিড-১৯ মহামারির কারণে সৃষ্ট স্বাস্থ্যগত ও আর্থ-সামাজিক চ্যালেঞ্জ মোকাবিলায় বাংলাদেশ গৃহীত পদক্ষেপ এবং টিকা কার্যক্রমের প্রশংসা করেন। তিনি বলেন, বাংলাদেশ বিনিয়োগের জন্য অত্যন্ত আকর্ষণীয় একটি ক্ষেত্র। তিনি বাংলাদেশের বিনিয়োগবান্ধব পরিবেশ, বিনিয়োগের জন্য প্রদত্ত বিভিন্ন সুযোগ সুবিধা, ডেমোগ্রাফিক ডিভিডেন্টের সুফল, বন্ধুসুলভ আচরণ, কর্মক্ষম জনবলের সহজলভ্যতাসহ বিভিন্ন সুবিধার কথা যুক্তরাষ্ট্রের বিনিয়োগকারীদের কাছে তুলে ধরার প্রত্যয় ব্যক্ত করেন। যুক্তরাষ্ট্র বাংলাদেশের উন্নয়ন অগ্রযাত্রায় সহযোগিতা নিয়ে বাংলাদেশের পাশে থাকবে বলে তিনি আশ্বস্ত করেন।
#

তৌহিদুল/পাশা/মোশারফ/আব্বাস/২০২২/১৭০৮ ঘণ্টা

তথ্যবিবরণী                                                                                                                                        নম্বর : ১৪৩০
বাজারমূল্য স্থিতিশীল রাখতে দুধ, ডিম ও মাংসের ভ্রাম্যমাণ বিক্রয়ের উদ্যোগ নেয়া হয়েছে

                                                                          -- মৎস্য ও প্রাণিসম্পদ মন্ত্রী
ঢাকা, ২০ চৈত্র (৩ এপ্রিল) : 

রমজান মাসে বাজারমূল্য স্থিতিশীল রাখতে মৎস্য ও প্রাণিসম্পদ মন্ত্রণালয় সুলভ মূল্যে দুধ, ডিম ও মাংসের ভ্রাম্যমাণ বিক্রয়ের বিশেষ উদ্যোগ নিয়েছে বলে জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।

আজ রাজধানীর ফার্মগেটে প্রাণিসম্পদ অধিদপ্তর চত্বরে রমজান মাসে সুলভ মূল্যে দুধ, ডিম ও মাংসের ভ্রাম্যমাণ বিক্রয় কার্যক্রমের উদ্বোধন অনুষ্ঠানে বেইলি রোডের সরকারি বাসভবন থেকে ভার্চুয়ালি সংযুক্ত হয়ে প্রধান অতিথির বক্তব্যে মন্ত্রী এ কথা জানান।

মন্ত্রী আরো বলেন, ‘১ রমজান আজ থেকে ২৮ রমজান পর্যন্ত রাজধানী ঢাকার ১০টি স্থানে ভ্রাম্যমাণ এ বিপণন কার্যক্রম চালু থাকবে। প্রাথমিকভাবে সচিবালয় সংলগ্ন আব্দুল গণি রোড, খামারবাড়ি গোল চত্বর, জাপান গার্ডেন সিটি, মিরপুর ৬০ ফুট রাস্তা, আজিমপুর মাতৃসদন, নয়াবাজার, আরামবাগ, নতুন বাজার, কালশী এবং যাত্রাবাড়ি ভ্রাম্যমাণ বিপণন ব্যবস্থা চালু করা হবে। মাংস, দুধ এবং ডিমের সরবরাহ বৃদ্ধি ও সাপ্লাই চেইন সচল রেখে রমজান মাসে বাজারমূল্য স্থিতিশীল রাখা আমাদের লক্ষ্য। চাহিদা ও দ্রব্যের সরবরাহ বিবেচনা করে ভ্রাম্যমাণ বিক্রয়ের পরিসর বৃদ্ধির পরিকল্পনাও আমাদের রয়েছে’।

অনুষ্ঠানে মন্ত্রী আরো বলেন, ‘প্রতিটি ভ্রাম্যমাণ গাড়িতে পাস্তুরিত তরল দুধ প্রতি লিটার ৬০ টাকা, গরুর মাংস প্রতি কেজি ৫৫০ টাকা, খাসির মাংস প্রতি কেজি ৮০০ টাকা, ড্রেসড ব্রয়লার প্রতি কেজি ২০০ টাকা এবং ডিম প্রতি হালি ৩০ টাকা দরে বিক্রি করা হবে। ভ্রাম্যমাণ বিপণনে ব্যবহৃত পরিবহনগুলোতে স্বাস্থ্যকর পরিবেশ নিশ্চিত করতে হবে। কারণ মানুষকে নিরাপদ খাবার পৌঁছে দেয়া সাংবিধানিক দায়িত্ব। কোনোভাবেই যাতে খাবারে ভেজাল না আসে, খাবার যাতে মেয়াদোত্তীর্ণ, অস্বাস্থ্যকর বা জীবাণুযুক্ত না হয় এই বিষয়টিতে খামারিদের বিশেষ দৃষ্টি দিতে হবে। খাবার যাতে অস্বাস্থ্যকর পরিবেশে বিক্রি না হয় সে বিষয়টি সংশ্লিষ্ট কর্মকর্তাদের লক্ষ্য রাখতে হবে’।

মন্ত্রী আরো জানান, ‘গত বছর রমজান মাসে মন্ত্রণালয়ের উদ্যোগে এবং ডেইরি ও পোল্ট্রি এসোসিয়েশনের সহযোগিতায় সুলভ মূল্যে দুধ, ডিম ও মাংসের ভ্রাম্যমাণ বিক্রয় ব্যবস্থায় ৩৪ কোটি ৮৫ লাখ ৮৬ হাজার ৪৭ টাকার পণ্য বিক্রয় হয়েছে। এর মাধ্যমে ৪৭ লাখ ৩১ হাজার ৩১০ জন ভোক্তা এবং ৮১ হাজার ৩৭৭ জন খামারি সরাসরি উপকৃত হয়েছেন’।

মন্ত্রণালয় থেকে এ ভ্রাম্যমাণ বিক্রয়ের সব কার্যক্রম নিয়মিত মনিটর করা হবে বলে এ সময় জানান মন্ত্রী। কম মূল্যে দুধ, ডিম ও মাংসের ভ্রাম্যমাণ বিক্রির পদক্ষেপ এর আগে কেউ নেয়নি বলেও জানান মন্ত্রী। রমজান মাসে একজন লোকও যাতে কোনো কষ্ট না পায় সেটা সরকারের লক্ষ্য উল্লেখ করে এ সময় অধিক মুনাফা লাভ থেকে বিরত থাকার জন্য সংশ্লিষ্টদের অনুরোধ জানান মন্ত্রী।

করোনায় প্রাণিসম্পদ খাতের খামারি ও উদ্যোক্তাদের সব ধরনের সহযোগিতা দেয়া হয়েছে উল্লেখ করে মন্ত্রী বলেন, ‘কোনো কোনো ক্ষেত্রে রাষ্ট্রীয়ভাবে ভ্যাট-ট্র্যাক্স মওকুফের পদক্ষেপ নেওয়া হয়েছে। এতে সরকার কোটি কোটি ছাড় দিলেও উৎপাদন প্রক্রিয়ায় জড়িতরা লাভবান হয়েছেন। প্রাণিসম্পদ খাতের উৎপাদন, পরিবহন, বিপণন সবকিছু স্বাভাবিক রাখতে আমরা সক্ষম হয়েছি। করোনায় দেশের উন্নয়ন অগ্রযাত্রার গতি কোনোভাবেই যাতে স্থবির না হয়ে পড়ে সে লক্ষ্যে প্রধানমন্ত্রী শেখ হাসিনা দিনরাত পরিশ্রম করে চলেছেন’।

প্রাণিসম্পদ অধিদপ্তরের মহাপরিচালক ডা. মনজুর মোহাম্মদ শাহজাদার সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন মৎস্য ও প্রাণিসম্পদ মন্ত্রণালয়ের সচিব ড. মুহাম্মদ ইয়ামিন চৌধুরী। স্বাগত বক্তব্য প্রদান করেন প্রাণিসম্পদ অধিদপ্তর কর্তৃক বাস্তবায়নাধীন প্রাণিসম্পদ ও ডেইরি উন্নয়ন প্রকল্পের পরিচালক মোঃ আব্দুর রহিম। এছাড়া বাংলাদেশ ডেইরি ফার্মারস এসোসিয়েশনের সভাপতি মোহাম্মদ ইমরান হোসেন ও বাংলাদেশ পোল্ট্রি ইন্ডাস্ট্রিজ সেন্ট্রাল কাউন্সিলের সভাপতি মশিউর রহমান অনুষ্ঠানে বক্তব্য প্রদান করেন।

মৎস্য ও প্রাণিসম্পদ মন্ত্রণালয়ের অতিরিক্ত সচিব মোঃ তৌফিকুল আরিফ ও এস এম ফেরদৌস আলমসহ মন্ত্রণালয় ও প্রাণিসম্পদ অধিদপ্তরের ঊর্ধ্বতন কর্মকর্তাগণ এ সময় উপস্থিত ছিলেন।

প্রাণিসম্পদ ও ডেইরি উন্নয়ন প্রকল্প ভ্রাম্যমাণ এ বিক্রয় কার্যক্রমে সার্বিক সহযোগিতা প্রদান করছে। এছাড়াও বাংলাদেশ ডেইরি ফার্মারস এসোসিয়েশন এবং বাংলাদেশ পোল্ট্রি ইন্ডাস্ট্রিজ সেন্ট্রাল কাউন্সিল কার্যক্রমে সম্পৃক্ত রয়েছে।

#

ইফতেখার/পাশা/সাহেলা/মোশারফ/রেজাউল/২০২২/১৬৪৫  ঘণ্টা

তথ্যবিবরণী                                                                                                           নম্বর : ১৪২৯
 

কোভিড-১৯ সংক্রান্ত সর্বশেষ প্রতিবেদন
 

ঢাকা, ২০ চৈত্র (৩ এপ্রিল) :
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল শনিবার সকাল ৮টা থেকে আজ রবিবার সকাল ৮টা পর্যন্ত ২৪ ঘণ্টায় দেশে ৫৬ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৭৯ শতাংশ। এ সময় ৭ হাজার ৮৭ জনের নমুনা পরীক্ষা করা হয়েছে।   
গত ২৪ ঘণ্টায় কোভিড আক্রান্ত কোনো রোগীর মৃত্যু হয়নি। এ পর্যন্ত ২৯ হাজার ১২২ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৮৩ হাজার ৫১০ জন।
#

জাকির/পাশা/মোশারফ/আব্বাস/২০২২/১৬৩৩ ঘণ্টা

তথ্যবিবরণী   







                            নম্বর : ১৪২৮

আগামী জুনে পদ্মা সেতু যান চলাচলের জন্য উন্মুক্ত করে দেয়া হবে
                                                         ---সেতু মন্ত্রী
ঢাকা, ২০ চৈত্র (৩ এপ্রিল) :

আগামী জুন মাসের মধ্যে পদ্মা বহুমুখী সেতু যান চলাচলের জন্য উন্মুক্ত করে দেয়া হবে বলে জানিয়েছেন সড়ক পরিবহন ও সেতু মন্ত্রী এবং বাংলাদেশ আওয়ামী লীগের সাধারণ সম্পাদক ওবায়দুল কাদের। 

মন্ত্রী আজ সেতু বিভাগের সম্মেলন কক্ষে পদ্মা বহুমুখী সেতু প্রকল্পের নির্মাণ কাজের অগ্রগতি পর্যালোচনা সভায় একথা জানান। 

তিনি আরো জানান, পদ্মা বহুমুখী সেতু প্রকল্পের মূল সেতুর বাস্তব কাজের অগ্রগতি শতকরা ৯৭ ভাগ, নদীশাসন কাজের বাস্তব অগ্রগতি শতকরা ৯০ দশমিক ৫০ ভাগ এবং প্রকল্পের সার্বিক অগ্রগতি শতকরা ৯২ ভাগ। মূল সেতুর কার্পেটিং কাজের অগ্রগতি শতকরা ৬৫ দশমিক ৬৮ ভাগ। এছাড়া গ্যাস পাইপ লাইন স্থাপন কাজের অগ্রগতি শতকরা ৯৯ ভাগ এবং ৪০০ কেভিএ বিদ্যুৎ লাইন স্থাপন কাজের অগ্রগতি শতকরা ৭৯ ভাগ। 

সেতু বিভাগের সচিব ও বাংলাদেশ সেতু কর্তৃপক্ষের নির্বাহী পরিচালক মোঃ মনজুর হোসেনের সভাপতিত্বে সভায় মন্ত্রিপরিষদ সচিব খন্দকার আনোয়াiæল ইসলাম, প্রকল্প পরিচালক মোঃ শফিকুল ইসলামসহ সেতু বিভাগ ও সংশ্লিষ্ট কর্তৃপক্ষের ঊর্ধ্বতন কর্মকর্তাগণ উপস্থিত ছিলেন। 

#

ওয়ালিদ/পাশা/মোশারফ/আব্বাস/২০২২/১৬৩১ ঘণ্টা

তথ্যবিবরণী                                                                                                                            নম্বর : ১৪২৭ 
বিজিবি’র অভিযানে গত মাসে ১১৮ কোটি টাকার চোরাচালান ও মাদক জব্দ

ঢাকা, ২০ চৈত্র (৩ এপ্রিল) :  

বর্ডার গার্ড বাংলাদেশ (বিজিবি) গত মার্চে দেশের সীমান্ত এলাকাসহ অন্যান্য স্থানে অভিযান চালিয়ে সর্বমোট ১১৮ কোটি ১১ লক্ষ ২৩ হাজার টাকা মূল্যের বিভিন্ন প্রকারের চোরাচালান পণ্যসামগ্রী, অস্ত্র ও গোলাবারুদ এবং মাদকদ্রব্য জব্দ করতে সক্ষম হয়েছে।  
জব্দকৃত মাদকের মধ্যে রয়েছে ১৩ লাখ ৪১ হাজার ২৩ পিস ইয়াবা ট্যাবলেট, ৫ কেজি ৪৪ গ্রাম ক্রিস্টাল মেথ আইস, ৩ কেজি ৫১৩ গ্রাম হেরোইন, ১ কেজি ২৭৫ গ্রাম আফিম, ৩৮ হাজার ৬৩৭ বোতল ফেনসিডিল, ১৭ হাজার ৪৯২ বোতল বিদেশি মদ, ২ হাজার ৫৯৫ ক্যান বিয়ার, ২ হাজার ৭৪৪ কেজি গাঁজা, ৫৩ হাজার ৩২২টি ইনজেকশন, ৪ হাজার ৫৯১টি ইস্কাফ সিরাপ, ৭২১ বোতল এমকেডিল/কফিডিল, ১২ লাখ ৪৬ হাজার ৭৫৭টি বিভিন্ন প্রকার ঔষধ, ২১ হাজার ৫০৫টি অ্যানেগ্রা ও সেনেগ্রা ট্যাবলেট এবং ৩ লাখ ৭৪ হাজার ৫৬৮টি অন্যান্য ট্যাবলেট।  
জব্দকৃত অন্যান্য চোরাচালান দ্রব্যের মধ্যে রয়েছে ১ কেজি ১৭৩ গ্রাম স্বর্ণ, ২০ কেজি ৩ গ্রাম রূপা, ৪ লাখ ৩৫ হাজার ৫৩০টি কসমেটিক্স সামগ্রী, ২ হাজার ৫১৩টি ইমিটেশন গহনা, ১১ হাজার ৭৩০টি শাড়ী, ২ হাজার ২১৩টি থ্রিপিস, শার্টপিস, চাদর, কম্বল, ১ হাজার ৩৫৪টি তৈরি পোশাক, ৩ হাজার ৪৯২ ঘনফুট কাঠ, ৯ হাজার ৪২৪ কেজি চা পাতা, ৩৩ হাজার ৯৩০ কেজি কয়লা, ১টি কষ্টিপাথরের মূর্তি, ৬টি ট্রাক ও কাভার্ডভ্যান, ৪টি প্রাইভেটকার ও মাইক্রোবাস, ৮টি পিকআপ, ৩৫টি সিএনজি ও ইজিবাইক এবং ৭১টি মোটরসাইকেল।  
উদ্ধারকৃত অস্ত্রের মধ্যে রয়েছে ১টি পিস্তল, ২টি বন্দুক, ২টি গান, ১৬ রাউন্ড গুলি এবং ২টি ম্যাগাজিন। 

এছাড়াও সীমান্তে বিজিবি’র অভিযানে ইয়াবাসহ বিভিন্ন প্রকার মাদকপাচার ও অন্যান্য চোরাচালানে জড়িত থাকার অভিযোগে ৩৭৪ জন চোরাচালানকারী এবং অবৈধভাবে সীমান্ত অতিক্রমের দায়ে ২৪২ জন বাংলাদেশি নাগরিক ও ৬ জন ভারতীয় নাগরিককে আটকের পর তাদের বিরুদ্ধে আইনানুগ ব্যবস্থা গ্রহণ করা হয়েছে।    
#
শরিফুল/অনসূয়া/পরীক্ষিৎ/আসমা/২০২২/১৫০০ ঘণ্টা
 তথ্যবিবরণী                                                                                                                       নম্বর : ১৪২৬ 
মুক্তিযোদ্ধা কমপ্লেক্স নির্মাণ প্রকল্প
৬৪ জেলা ও ৪০৬টি উপজেলায় সম্পন্ন 
ঢাকা, ২০ চৈত্র (৩ এপ্রিল) : 
দেশের ৬৪ জেলা ও ৪০৬ উপজেলায় মুক্তিযোদ্ধা কমপ্লেক্স নির্মাণ কাজ সম্পন্ন হয়েছে। এখাতে ব্যয় হয়েছে প্রায় এক হাজার ১৪৮ কোটি টাকা। ৩৩টি উপজেলায় নির্মাণ কাজ চলমান রয়েছে। মোট ৪৭০ উপজেলায় মুক্তিযোদ্ধা কমপ্লেক্স নির্মাণ করা হবে। এছাড়া ১৬৪টি স্মৃতিসৌধ ও ২৩টি জাদুঘর নির্মাণ কাজ সম্পন্ন হয়েছে। ৮৬টি স্মৃতিসৌধ ও ৪১টি জাদুঘর নির্মাণ কাজ চলমান রয়েছে।

আজ মুক্তিযুদ্ধ বিষয়ক মন্ত্রণালয়ের সভাকক্ষে মন্ত্রণালয়ের বার্ষিক উন্নয়ন কর্মসূচি বাস্তবায়ন অগ্রগতি পর্যালোচনা সভায় এসব তথ্য জানানো হয়। সভায় সভাপতিত্ব করেন মুক্তিযুদ্ধ বিষয়ক মন্ত্রী আ ক ম মোজাম্মেল হক।

সভায় আরো জানানো হয়, মুক্তিযুদ্ধ বিষয়ক মন্ত্রণালয়ের চলমান ৯টি প্রকল্পের অনুকূলে ২০২১-২২ অর্থবছরের বার্ষিক উন্নয়ন কর্মসূচি (এডিপি) তে বরাদ্দকৃত মোট ৩৪১ কোটি ৫৯ লাখ টাকার বিপরীতে ফেব্রুয়ারি পর্যন্ত ১৬৫ কোটি ৮৫ লাখ টাকা ব্যয় হয়েছে যা মোট এডিপি বরাদ্দের ৪৮ দশমিক ৫৫ শতাংশ। 

সভায় চলতি অর্থবছরের অবশিষ্ট সময়ে এডিপি বরাদ্দের বাকি অর্থ ব্যয় নিশ্চিত করার প্রয়োজনীয় ব্যবস্থা গ্রহণের জন্য মন্ত্রী প্রকল্প পরিচালকদের নির্দেশনা দেন। পাশাপাশি, তিনি প্রকল্পের ক্রয় এবং বাস্তবায়ন কার্যক্রমে স্বচ্ছতা নিশ্চিত করে প্রকল্পের কার্যক্রম দ্রুততার সাথে বাস্তবায়নের ওপর গুরুত্বারোপ করেন।
বীর মুক্তিযোদ্ধাদের কল্যাণ এবং মহান মুক্তিযুদ্ধের স্মৃতি সংরক্ষণ ও চেতনা নতুন প্রজন্মের মাঝে ছড়িয়ে দিতে সোহরাওয়ার্দী উদ্যানে স্বাধীনতা স্তম্ভ নির্মাণ (৩য় পর্যায়); উপজেলা মুক্তিযোদ্ধা কমপ্লেক্স ভবন নির্মাণ; মুক্তিযুদ্ধের ঐতিহাসিক স্থানসমূহ সংরক্ষণ ও স্মৃতি জাদুঘর নির্মাণ; নতুন প্রজন্মকে মুক্তিযুদ্ধের চেতনায় উদ্বুদ্ধকরণ; শহিদ মুক্তিযোদ্ধাসহ অন্যান্য মুক্তিযোদ্ধাদের সমাধিস্থল সংরক্ষণ ও উন্নয়ন; ১৯৭১-এ মহান মুক্তিযুদ্ধ চলাকালে পাকিস্তানি হানাদারবাহিনী কর্তৃক গণহত্যার জন্য ব্যবহৃত বধ্যভূমিসমূহ সংরক্ষণ ও স্মৃতিস্তম্ভ নির্মাণ; মুক্তিযুদ্ধকালে শহিদ মিত্রবাহিনী সদস্যদের স্মরণে স্মৃতিস্তম্ভ নির্মাণ; অসচ্ছল মুক্তিযোদ্ধাদের আবাসন নির্মাণ প্রকল্প; ডেভেলপমেন্ট অভ প্রজেক্ট প্রপোজাল ফর এস্টাবলিশমেন্ট অভ প্যানোরমা ইন বাংলাদেশ এবং বাংলাদেশের মহান স্বাধীনতাযুদ্ধের নৌ কমান্ডো অভিযান ‘অপারেশন জ্যাকপট’ বিষয়ে পূর্ণদৈর্ঘ্য চলচ্চিত্র নির্মাণ প্রকল্প চলমান রয়েছে। এছাড়া আরো ৪টি প্রকল্প প্রক্রিয়াধীন রয়েছে। 
সভায় মুক্তিযুদ্ধ বিষয়ক মন্ত্রণালয়ের সচিব খাজা মিয়া, জাতীয় মুক্তিযোদ্ধা কাউন্সিলের মহাপরিচালক মো. জহুরুল ইসলাম রোহেল, মুক্তিযোদ্ধা কল্যাণ ট্রাস্টের ব্যবস্থাপনা পরিচালক এস এম মাহবুবুর রহমানসহ মুক্তিযুদ্ধ বিষয়ক মন্ত্রণালয়ের বিভিন্ন প্রকল্পের প্রকল্প পরিচালক ও ঊর্ধ্বতন কর্মকর্তারা উপস্থিত ছিলেন।
#

মারুফ/অনসূয়া/পরীক্ষিৎ/রবি/আসমা/২০২২/১৪৫০ ঘণ্টা 
তথ্যবিবরণী                                                                                                                               নম্বর : ১৪২৫ 
দেশে রেকর্ড পরিমাণ উন্নয়ন কাজের সফল বাস্তবায়ন 

                                  - আবুল হাসানাত আবদুল্লাহ্ 
বরিশাল, ২০ চৈত্র (৩ এপ্রিল) :  

পার্বত্য চট্টগ্রাম শান্তি চুক্তি বাস্তবায়ন ও পরিবীক্ষণ কমিটির আহ্বায়ক আবুল হাসানাত আবদুল্লাহ্ বলেছেন, বর্তমান সরকারের রুপকল্প ২০৪১ এর সফল বাস্তবায়ন ও এসডিজি ২০৩০ অর্জনে স্থানীয় সরকার বিভাগ ব্যাপক কর্মপরিকল্পনা বাস্তবায়ন করছে। বিগত ১৩ বছরে এলজিইডি পল্লী এলাকায় অবকাঠামো উন্নয়নে প্রায় ৬৭ হাজার ৫৫০ কিলোমিটার সড়ক নির্মাণ ও উন্নয়ন কাজ সম্পন্ন করেছে।  

আবুল হাসানাত আবদুল্লাহ্ আজ বরিশাল জেলার আগৈলঝাড়ার সেরালে উপজেলা এলজিইডি কর্মকর্তা, জনপ্রতিনিধি, রাজনীতিবিদ ও গণ্যমান্য ব্যক্তিবর্গের সাথে গ্রামীণ যোগাযোগ, পানীয় জল সরবরাহ ও চলমান উন্নয়ন বিষয়ক এক সভায় এসব কথা বলেন। 

আবুল হাসানাত আবদুল্লাহ্ বলেন, প্রধানমন্ত্রী শেখ হাসিনা ঘোষিত ২০১৮ সালের নির্বাচনি ইশতেহার অনুযায়ী প্রতিটি গ্রামকে নগর সুবিধার আওতায় আনতে‌ ‘আমার গ্রাম-আমার শহর’ কর্মসূচি বাস্তবায়ন করা হচ্ছে। ইতোমধ্যে ১৫টি গ্রামকে পাইলট প্রকল্পে অন্তর্ভূক্তকরণের কাজ শুরু হয়েছে। বিগত ১৩ বছরে জনস্বাস্থ্য প্রকৌশল অধিদপ্তর দেশব্যাপী প্রায় ৮ লাখ ২২ হাজার ৭২৫টি নিরাপদ পানির উৎস স্থাপন করেছে। তিনি বলেন, বরিশাল জেলার প্রতিটি উপজেলায় শিক্ষা, স্বাস্থ্য, যোগাযোগ ও অবকাঠামো খাতে রেকর্ড পরিমাণ উন্নয়ন কাজ সফলভাবে চলছে। তিনি এসব কর্মসূচির সুফল জনগণের দোরগোড়ায় পৌঁছে দিতে সরকারি কর্মকর্তা, জনপ্রতিনিধি ও রাজনৈতিক দলের নেতা-কর্মীদের সমন্বিত ও দায়িত্বশীল ভূমিকা পালনের আহ্বান জানান। 

